
SİYASƏT

Heydər Əliyev: liderliyin  
dünya miqyaslı strateqi

I məqalə

14 iyul 1969-cu il
Həmin tarixdə Heydər Əliyev Azər-

baycan KP MK-nın birinci katibi seçilmiş-
dir. Bununla Heydər Əliyevin Azərbaycan 
SSR-ə rəhbərlik dönəmi başlamışdır. O 
dövrdə Azərbaycan SSRİ-nin respublika-
larından biri kimi çətin dövrünü yaşayırdı. 
İnkişaf səviyyəsinə görə SSRİ respubli-
kaları sırasında axırıncı yerlərdən birini 
tuturdu. Mənbələrdə verilən məlumatlara 
görə, əslində Heydər Əliyevi Azərbaycan 
SSR-də vəziyyəti düzəltmək üçün rəhbər-
liyə məsləhət görmüşdülər. Təklifi kim-
lərin verməsindən çox Ulu öndərin siyasi 
taleyində Azərbaycanı xilas etmək missi-
yasının xüsusi yer tutduğunu vurğulamaq 
maraqlıdır. Görünür, tale xalqın dahi övlad-
larını həmişə ən yüksək sınaqlara çəkir. 

Heydər Əliyev də 1969-cu ildə Respub-
likaya rəhbər seçiləndə qarşısında ilk xi-
laskarlıq missiyasını yerinə yetirmək kimi 
mürəkkəb bir vəzifə vardı. Özü də bu işi 
Heydər Əliyev Moskvada bir sıra dairələrin 
Azərbaycana qərəzli münasibəti fonunda 
həyata keçirməli idi. Heydər Əliyev ermə-
nilərin təsiri ilə Kremldə kimlərin ölkəmizə 
qarşı hansı işlərlə məşğul olduğunu çox 
gözəl bilirdi. Bundan başqa, daxili idarəet-
mədə yol verilən nöqsanlar xeyli problem-
lər yaratmışdı. Respublikada ümumi sosi-
al-iqtisadi vəziyyət ürəkaçan deyildi. 

Millilik çox aşağı səviyyəyə salınmışdı. 
Azərbaycan milli mədəniyyətinin və elmi-
nin sürətli inkişafına ciddi ehtiyac vardı. 
1945-ci ildə yaradılmış Elmlər Akademi-
yasının Azərbaycanın inkişafına xidməti 
arzuolunan səviyyədə deyildi. Dünyanın 
aparıcı elm sahələrinin ölkənin sosial, iqti-
sadi, sənaye, mədəniyyət sferalarına tətbiqi 
demək olar ki, hiss edilmirdi. 

Bunların fonunda Mərkəzdən verilən 
təlimatlarla Azərbaycan SSR-in əraziləri-
nin hissə-hissə Ermənistana verilməsi ayrı-
ca problem yaradırdı. Faktiki olaraq masa 
üzərində Azərbaycan SSR-in sovetlər itti-
faqının bir subyekti kimi mövcudluğu sual 
altına alınırdı. Zahirən və rəsmi hesabat-
larda, məruzələrdə bu məqam görünməsə 
də, Heydər Əliyev real vəziyyəti dərindən 
bilirdi. 

Bununla XX əsrin 70-ci illərinə Azər-
baycan SSR ölkə kimi müxtəlif ziddiyyətli 
məqamların qarşılıqlı təsirinin yaratdığı 
ürəkaçan olmayan vəziyyətdə qədəm qoy-
du. Etiraf etmək lazımdır ki, mövcud şərt-
lər Heydər Əliyevdən SSRİ-nin tərkibində 
olan müsəlman respublikalardan birinın 
rəhbəri və xalqın lideri kimi həmin dövr 
üçün oxşarı olmayan idarəetmə müdrikliyi 
ilə yanaşı, şəxsi şücaətin olmasını da tələb 
edirdi. Onun iki səbəbini göstərmək istər-
dik. Onlardan biri SSRİ-nin tərkibində olan 
respublika kimi dünyadan təcrid olmaq, 
digəri isə Mərkəzin siyasi-ideoloji nəzarəti 
və təzyiqlərinin mövcudluğudur. 

Dünyadan təcridlik və  
siyasi-ideoloji təzyiqlər

Hələ 1919-cu ildə Millətlər Liqasını 
yaradanlar Rusiyanı və sonra SSRİ-ni ge-
osiyasi proseslərdən təcrid etmək siyasəti-
ni yeritdilər. Millətlər Liqası 1920-ci ildə 
rəsmi fəaliyyətinə Rusiyasız başladı. Sonra 
SSRİ quruldu, lakin Liqanın münasibəti də-
yişmədi – onda bütövlükdə SSRİ-yə daxil 
olan hər bir respublika təcrid edilmişdi. 
SSRİ 1934-cü ildə Millətlər Liqasına üzv 
seçildi, ancaq 1939-cu ildə Finlandiya ilə 
müharibəyə görə təşkilatdan qovuldu. Bu-
nunla SSRİ yarandığı gündən Millətlər 
Liqası tərəfindən təcrid siyasətini görmüş-
dür. 

Əslində, SSRİ-dən əvvəl də Azərbayca-
na Millətlər Liqasını yaradan əsas dövlətlə-
rin (Böyük Britaniya, Fransa, İtaliya və Ya-
poniya) münasibəti müsbət deyildi. Ayrıca, 
onlar (Yaponiya istisna olmaqla) bu və ya 
digər üsullarla erməni terrorçularının Azər-
baycan torpaqlarının işğalına şərait yaradır-
dılar və əsas məqsədləri əzəli Azərbaycan 
ərazilərinin bir hissəsində ermənilərə döv-
lət yaratmaqdan ibarət idi.

SSRİ-nin yaradılması ilə Azərbaycan 
üçün geniş anlamda bu cür təcrid və təz-
yiq vəziyyəti mahiyyət olaraq dəyişmədi. 
Əksinə, təcrid və təzyiq ikiqat səviyyəyə 
qalxdı. Belə ki, 1922-1939-cu illərdə SSRİ 
daxilində Azərbaycana qarşı elə siyasət 
aparıldı ki, Ermənistan SSR-in başlanğıc-
da 1000 kvadratkilometr olan ərazisi bizim 
ölkənin torpaqları hesabına 29 min 800 
kvadratkilometrə çatdırıldı. 

1948-1953-сi illər deportasiyası nə-
ticəsində Qərbi Azərbaycan ərazisində 
qurulmuş qondarma Ermənistandan 100 
minlərlə soydaşımız yurdlarından didərgin 
salındı. Buna qarşı Azərbaycan SSR-in o 
dönəmdəki rəhbərlikləri tutarlı heç nə edə 
bilmədilər. Onların işi öz yurdlarından de-
portasiya edilmiş insanları öyrəşmədikləri 
relyefə malik olan Azərbaycan ərazilərində 
yerləşdirmə oldu. Bu cür vəziyyət təqribən 
1969-cu ilə qədər davam etdi. 

Beləliklə, 1969-cu ildə Heydər Əliyev 
vacib surətdə həllini gözləyən çoxlu sayda 
problemlərə malik Azərbaycan SSR-ə rəh-
bər gəldi. Bu zaman, Ulu öndər həm bey-

nəlxalq aləmdən geosiyasi təcrid, həm də 
SSRİ mərkəzindən edilən təzyiqlərin edil-
diyi bir Respublikanı düşdüyü vəziyyətdən 
xilas etməli idi. Heydər Əliyev bu cür çə-
tin durumdan Azərbaycan SSR-ni ölkə və 
cəmiyyət kimi xilas edən lider oldu! Bu 
baxımdan hələlik Heydər Əliyev səviyyə-
sində öz ölkəsi, dövləti və cəmiyyəti üçün 
töhfə verən başqa siyasi lider yoxdur. 

Azərbaycan SSRİ tərkibində olduğu 
dönəmdə belə Heydər Əliyev liderliyin 
dünya miqyaslı strateqi kimi fəaliyyət 
göstərdi. Moskvada erməni lobbiçiliyinin 
tüğyan etdiyi bir dönəmdə Heydər Əliyev 
Azərbaycandan torpaq qopartmaq prosesi-
ni tamamilə dayandırdı. Ulu öndərin apar-
dığı siyasət kadrları milliləşdirdi, siyasi 
institutlaşmanı yeni səviyyəyə yüksəltdi, 
elm Azərbaycan dövlətinə xidmət etməyə 
başladı, ölkənin sosial-iqtisadi vəziyyəti 
kökündən dəyişdi (Azərbaycan SSR təsa-
düfən dalbadal keçici bayraqlar almırdı). 
Hətta həmin dövrdə Azərbaycan Elmlər 
Akademiyası SSRİ-də yeganə elmi təşki-
lat idi ki, Moskvadan asılı olmayaraq bey-
nəlxalq əlaqələr qura bilirdi.

Bununla Heydər Əliyev SSRİ kimi nə-
zarətin güclü olduğu bir qapalı sistemdə 
yüksək liderlik nümunəsi nümayiş etdir-
mişdir. Öncə, Azərbaycan SSR-in qapalı 
sovet sistemi daxilində mövcudluğu zə-
rurətini qəbul etdirmişdir. Çünki əgər bir 
neçə əsr davam edən antiAzərbaycan (an-
titürk-müsəlman) siyasətini nəzərə alsaq, 
imperialist dairələrin son məqsədi türk 
imperiya strukturlarını dağıtdıqdan son-
ra, ümumiyyətlə, türk milli dövlətçiliyini 
məhv etməkdən ibarət idi. 

Aydın görünürdü ki, bizə dost olmaq 
istəməyən imperialist dairələr (Qərbin güc-
lü imperialist dövlətləri, Rusiya imperializ-
mi və sonra “sosializm qardaşlığı” donuna 
bürünmüş sovetləşmə) Səfəvi və Osmanlını 
məhv etdikdən sonra, qalan türk dövlətçi-
lik əlamətlərini də yerlə-yeksan etməkdə 
qərarlıdırlar. Bu tezisi XVIII əsrin ikinci 
yarısından XX əsrin sonlarına qədər həmin 
dairələrin müxtəlif ibarələr altında bizə 
qarşı apardıqları siyasətin konkret faktları 
təsdiq edir. 

Heydər Əliyevin xilaskarlıq missiyası-
nın sovetləri əhatə edən dönəminə vurğu-
ladığımız bu geosiyasi və siyasi-ideoloji 
reallıqlar prizmasında baxmaq lazımdır. 
Bir müsəlman-türk lider ikiqat təcridçilik 
və ciddi nəzarətli siyasi-ideoloji təzyiqlər 
şəraitində öz ölkəsini necə xilas edə bilər-
di? Bu suala cavab nə asandır, nə də sadə-
dir. Çünki söhbət vurğulanan ziddiyyətlər 
şəraitində siyasi liderin praktiki uğurlu ola 
bilməsi nümunəsinin fəlsəfi və siyasi-nəzəri 
dərkindən gedir. Ona qiymət vermək çətin 
məsələdir. Lakin bir reallıq burada yardım-
çı ola bilər: Heydər Əliyev sözdə deyil, 
əməldə Azərbaycanı ölkə, dövlət, mədə-
niyyət məkanı, iqtisadi güc və cəmiyyət 
kimi xilas etdi. Məhz bu baxımdan Heydər  
Əliyev dünya miqyaslı uğurlu strateq olaraq 
hələ sovet dövründə özünü təsdiq etmişdir!

Azərbaycan dövlətçiliyinin 
deqradasiyasının dayandırılması

 XVIII əsrin ikinci yarısından başla-
yaraq Qərb imperialist dairələri ilə Rusiya 
imperializminin mütəmadi olaraq Azərbay-
can ərazisi, mədəniyyəti, demoqrafiyası və 
dövlətçiliyinə qarşı həyata keçirdikləri fəa-
liyyətlərin məntiqində onu tarixin səhnə-
sindən silmək planlarını həyata keçirməyə 
çalışdıqlarını görürük. 

Çar Rusiyası inqilaba qədər Azərbay-
canı tərkibində saxlamaqla faktiki olaraq 
müstəqil dövlətçiliyimizi tədricən məhv 
etmək xəttini seçmişdi. Qərbin imperialist 
dairələri ondan heç də geridə qalmırdılar. 
Buna görə də inqilabdan sonra Cənubi 
Qafqazda ayrıca respublika olmaq məqsə-
dinə ən çətin nail olan Azərbaycan oldu. 
Tarixi faktdır ki, kommunistlərin rəhbəri də 
öncə Azərbaycanı ayrıca respublika kimi 
görmək istəmirdi. Lakin 1918-1920-ci illər 
ərzində azərbaycanlılar Demokratik Res-
publikanı yaşatmaqla sübut etdilər ki, feili 
olaraq müstəqil dövlət qurmağa qabildirlər. 
Sosialist inqilabı bu prosesi dayandırdı. 

Nəticədə SSRİ tərkibində Azəbaycan SSR 
ciddi surətdə Mərkəzdən idarə olunan res-
publika kimi mövcud oldu. 

Bu formada Heydər Əliyev Azərbay-
canda dövlət strukturlarını (siyasi institut-
laşmanı) reallaşdırmaqla tarixi addım atdı. 
Söhbət 1969-cu ilə qədər Azərbaycan SSR-
də siyasi institutlaşmanın ümumiyyətlə, 
olmadığı kimi absurd iddia irəli sürməklə 
bağlı deyildir. Məsələ Azərbaycanda dərin 
sosial-siyasi və idarəetmə qatlarında ölkəyə 
yararlı ola biləcək idarəetmə infrastruktu-
runun yaradılması ilə bağlıdır. 

Açıq görünürdü ki, sovetlərin tərki-
bində formal olaraq “Azərbaycan siyasi 
idarəetmə institutları” formalaşdırılırdı. 
Onlarda Azərbaycana tamamilə yad ruhlu 
insanlar əsas yeri tuturdular. Bu da geniş 
anlamda Azərbaycan dövlətçiliyinin qa-
palı bir siyasi rejimdə tədrici məhv edil-
məsi demək idi. Çünki yad kadrlar malik 
olduqları səlahiyyətlərini Azərbaycanda 
real idarəetmə strukturlarını yaratmağa 
deyil, minbir hiylə ilə Azərbaycanda döv-
lətçilik ruhu və şüuruna zərbələr endirmək 
istiqamtinə yönəldirdilər. Hər yerdə və hər 
işdə ilk “günahkar” milli ruhlu azərbaycan-
lı olurdu. Bu cür insanlarımızı cəzalandırır 
və millilikdən əl çəkməyə məcbur edirdilər. 
Bununla tədrici olaraq azərbaycanlıları 
dövlət yaradan qövm deyil, başqasının si-
yasi iradəsini yerinə yetirməli olan “yığı-
naq” halına salmağa çalışırdılar. Heydər 
Əliyev 1969-cu ildən başlayaraq bu prose-
si dayandırdı. Tədricən Azərbaycan ruhlu 
kadrlar yetişdirildi, idarəetmə və təhlükə-
sizlik orqanlarında milli maraqlara bağlı 
insanlar yer tutmağa başladılar. Beləliklə, 
müstəqil dövlət olmaq imkanları qarşısında 
yeni üfüqlər açıldı. 

Çox əhəmiyyətlidir ki, fəaliyyəti ilə 
Heydər Əliyev qapalı siyasi sistem daxilin-
də müsəlman ölkəsinin dövlətçiliyinin deq-
radasiyasının qarşısını almağın nümunəsini 
yaratmış oldu. Bu prosesə SSRİ-dən kənar-
da dəstək almaq mümkün deyildi. 

Birincisi, Azərbaycanda dövlət struk-
turlarının milliləşməsinə kənardan dəstək 
verə biləcək böyük güc yox idi. Qardaş 
Türkiyənin özü müstəqilliyini güclə saxla-
ya bilir və əslində Qərbin tam təsiri altında 
qalmalı olurdu. Türkiyədə baş verən dövlət 
çevrilişləri, sui-qəsdlər, siyasi təxribatlar, 
NATO-ya bağlı silahlı qüvvələrin çevriliş-
ləri onun təzahürləri idi.  

İkincisi, kənardan Azərbaycana ola 
biləcək hər hansı dəstəyin qarşısını SSRİ 
qətiyyətlə alardı və təşəbbüskarları məhv 
edərdi. 

Üçüncüsü, Azərbaycanda milli kadr- 
ların aparıcı yer almasına qarşı ilk çıxan 
Mərkəz və orada at oynadan ermənilər idi. 
Çünki ermənilərə dövlət qurmaq planları 
tam olaraq həyata keçməmişdi. Buna görə 
də mütəmadi qaydada Azərbaycanda əra-
ziləri alıb, Ermənistana verirdilər. 1969-
1982-ci illərdə həmin prosesin qarşısını 
Heydər Əliyev aldı.

Bu, Azərbaycanı xilas etmək missiyası-
nın ilk mərhələsinin finalı idi. Ulu öndəri 
Moskvaya vəzifəyə aparmaqla ümid edir-
dilər ki, Azərbaycanda məkrli planlarını 
həyata keçirmək üçün geniş imkanlar ya-
ranacaq. 

Ancaq Heydər Əliyev Moskvadan da 
Azərbaycana ciddi yardımlar etdi. Yeni 
müəssəisələr, təhsil ocaqları, idarəetmə 
infrastrukturunun yaradılması üçün ciddi 
addımlar atdı. 

1982-1989-cu illərdə ermənilər əvvəlki 
mərhələlərdə özünü göstərən antiazərbay-
can fəaliyyətlərini genişləndirməyə çalış-
dılar. Nəticədə Moskvanın ciddi dəstəyi ilə 
1988-ci ildə azərbacanlıların Qərbi Azər-
baycandan deportasiyasının yeni mərhələsi 
başladı. 1990-cı il 20 Yanvar hadisələri və 
Azərbaycanın torpaqlarının tədricən işğalı 
səbr kasasını daşırdı. Heydər Əliyev çox 
çətin şərtlər daxilində yenidən siyasi fəaliy-
yətini aktivləşdirdi. Bununla Ulu öndərin 
liderliyinin dünya miqyasında strategiyalar 
sırasında yeni mərhələsi başladı.

(ardı var)
Füzuli QURBANOV, 

XQ-nin analitiki 
fəlsəfə elmləri doktoru

Gürcüstanda yerli seçkilər yaxınlaşdıqca siyasi fəallıq artmaqdadır. 
2025-ci il oktyabrın 4-də keçiriləcək və ölkənin 64 bələdiyyəsində mer və 
şəhər şuralarıı (sakrebulo) seçiləcək proses həm siyasi partiyalar, həm də 
seçicilər üçün mühüm sınaq olacağı gözlənilir. Hakim partiya – “Gürcü 
arzusu” özünü bu seçkilərdə qalib görür və müxalifətin zəifliyi fonunda bu 
iddianın reallaşacağı heç də şübhə doğurmur. 

Gürcüstanın Baş naziri İrakli Kobaxid-
zenin verdiyi açıqlamalar da bunu deməyə 
əsas verir. O, “Gürcü arzusu”nun bütün 64 
bələdiyyədə həm mer, həm də sakrebulo 
seçkilərində qalib gələcəyini bildirib. Onun 
sözlərinə görə, müxalifətin seçkilərdə bir-
ləşməsi və ya boykot cəhdləri nəticəyə təsir 
göstərməyəcək. İ.Kobaxidze bu partiyala-
rı “xarici agentlər” adlandıraraq, onların 
xaricdən idarə olunduğunu vurğulayıb: 
“Müxalifətin birləşib-birləşməməsindən 
asılı olmayaraq, onların hamısı agentdir. 
Hansı ssenariyə uyğunlaşacaqlarını onların 
himayədarları həll edir”.

Baş nazir Avropa Parlamentinin Gür-
cüstanla bağlı qəbul etdiyi son qətnaməyə 
də toxunub və sənədi “utancverici” adlan-
dırıb: “Bu, Avropa Parlamentinin Gürcüs-
tanla bağlı qəbul etdiyi yeddinci və tama-
milə utancverici qətnamədir. Hesab edirəm 
ki, məsuliyyət yalnız Avropa Parlamentinin 
deyil, həm də bütövlükdə Aİ bürokratiya-
sının üzərinə düşür. Gürcü xalqının şantaj 

olunmasının səbəbi “Milli Hərəkat”ın ye-
nidən hakimiyyətə qayıtmamasıdır. Xalq 
onlara dəstək vermədi”. 

İ.Kobaxidze onu da qeyd edib ki, bu 
partiyanın hakimiyyətə gələ bilməməsinə 
görə xalqı təzyiq altında saxlaması qə-
buledilməzdir: “Bu adamlar, o cümlədən 
2004–2012-ci illərdəki keçmiş hakimiy-
yətə yaşıl işıq yandıranlar məsuliyyət hiss 
etməlidirlər. Həmin dövrdə baş vermiş iş-
gəncələr, reketçilik, televiziya kanallarının 
zəbt edilməsi, ərazilərin güzəştə gedilməsi 
– bütün bunlara məhz həmin bürokratlar 
və postsovet siyasətçilər susqun münasibət 
göstərmişdilər. İndi isə eyni şəxslər fərqli 
dildə danışır və utancverici qətnamələr qə-
bul edirlər”.

Bu ritorika Gürcüstan hökumətinin 
Avropa institutları ilə münasibətində əsas 
narahatlıq nöqtəsini üzə çıxarır: keçmişdə 
obyektivlikdən uzaq mövqe sərgilənməsi, 
indi isə eyni dairələrin siyasi proseslərə tə-
sir etməyə çalışması. Bu fonda hökumətin 
ATƏT-in Demokratik Təsisatlar və İnsan 
Hüquqları Bürosu (DTİHB) ilə münasi-
bətində müəyyən yumşalma hiss olunur. 
Hakim partiyanın deputatı Nikoloz Samxa-
radzenin açıqlamasına görə, Gürcüstan 
DTİHB ilə tarixən yaxşı əməkdaşlıq edib 
və bu qurumun ölkəyə müşahidə missiyası 
göndərməsinin prinsipcə əleyhinə deyil.

Lakin burada əsas şərt qoyulur. DTİHB-
nin hazırladığı hesabatın beynəlxalq icti-
maiyyət tərəfindən təhrif olunmadan qəbul 
ediləcəyinə dair zəmanət istənilir. Təsmi 
Tbilisi belə hesab edir ki, əgər bu hesabat-
lar yenə də müəyyən siyasi dairələrin ma-
raqlarına uyğun manipulyasiya ediləcəksə, 
o zaman müşahidə missiyasının əhəmiyyə-
ti şübhə altına düşəcək. Samxaradze qeyd 
edir ki, DTİHB rəhbərliyi bu məsələləri 
əvvəlcədən Avropa institutları ilə, xüsusilə 
də daim seçkilərin saxtalaşdırıldığını iddia 
edən Aİ deputatları ilə müzakirə etməlidir.

Bu yanaşma Gürcüstan hakimiyyətinin 
Qərb təşkilatları ilə əməkdaşlıq etməyə heç 
də qarşı olmadığını göstərir. Lakin belə 
əməkdaşlıq yalnız obyektivlik və qarşılıqlı 
hörmət prinsipi üzərində qurulduğu halda 
məqbul sayılır. Əks təqdirdə, bu, Gürcüs-
tanın suverenliyinə, siyasi iradəsinə mü-
daxilə kimi qiymətləndiriləcək.

İstənilən halda hadisələrin gedişatı 
göstərir ki, Qərblə münasibətlər gərgin 
olaraq qalır. “Gürcü arzusu”nun qalib gələ-
cəyini göstərən səbəblər isə kifayət qədər 
çoxdur. Hazırkı vəziyyət göstərir ki, müxa-
lifət düşərgəsində vahid mövqe yoxdur. Bir 

neçə partiya – “Lelo – Güclü Gürcüstan”, 
“Qaxariya – Gürcüstan üçün” və “Yeni si-
yasi mərkəz – Qırçı” seçkilərdə iştirak edə-
cəklərini bəyan etsələr də, əksər müxalifət 
partiyaları boykot qərarı veriblər. Bu par-
çalanma isə seçki mübarizəsində “Gürcü 
arzusu”na əlavə üstünlük verir.

Gürcüstanın beşinci prezidenti Salo-
me Zurabişvili seçkilərdə iştirak qərarını 
tənqid edərək, bunun müxalifəti zəiflətmək 
məqsədi güddüyünü bildirib. O, ümumiy-
yətlə, seçkilərin baş tutmaması ehtimalı-
nı da dilə gətirib və çıxış yolu kimi etiraz 
hərəkatının genişləndirilməsini, “Gürcüs-

tan Xartiyası”nın yenidən gündəmə gətiril-
məsini təklif edib.

Müxalifətdəki “Lelo – Güclü Gürcüs-
tan” koalisiyası isə boykotun çıxış yolu 
olmadığını bildirərək, mübarizəni seçki 
meydanında davam etdirməkdə israrlıdır. 
Koalisiyanın Marneuli üzrə nümayəndəsi 
Aqil Mustafayev mətbuata açıqlamasında 
bildirib ki, müxalifət daxilində birgə fəaliy-

yət cəhdləri nəticəsiz qaldığı üçün seçkilər-
də iştirak qərarı verilib. O, seçki prosesinin 
şəffaflığı uğrunda mübarizənin də davam 
etdiriləcəyini qeyd edib: “Boykot mövcud 
hakimiyyəti dəyişmək üçün çıxış yolu de-
yil”. O, həmçinin “Lelo – Güclü Gürcüs-
tan”ın və digər bir sıra siyasi liderlərin həb-
sdə olduğu bir dövrdə mübarizənin davam 
etdirilməsinin vacibliyini vurğulayıb.

Xatırladaq ki, aparıcı müxalifət parti-
yaları yerli seçkilərdə iştirak etmirlər. Ha-
disələrin bu fonunda müxalifət partiyaların-
dan fərqli olaraq, “Gürcü arzusu” seçkilərə 
hazırlıq prosesinə artıq başlayıb. Marneuli 
bölgəsindəki mövcud majoritar deputatlar 
– Anar Piriyev, Tariyel Məmmədov, Vasil 
Xaxulaşvili və Ceyhun Çovdarov yenidən 
namizədliklərini irəli sürməyə hazırlaşırlar. 
Partiya kəndlər üzrə də əsasən təcrübəli və 
sınaqdan çıxmış nümayəndələrə üstünlük 
verəcək.

Bu yanaşma “Gürcü arzusu”nun strateji 
planlama və seçki texnologiyaları baxımın-
dan yüksək hazırlıq səviyyəsində olduğunu 
göstərir. Mərkəzdən idarə olunan kampani-
ya və yerli strukturlaşdırılmış təşkilatlanma 
partiyanın bütün bölgələrdə üstünlük əldə 
etməsinə imkan yarada bilər. Hadisələrin 
gedişi də bunu göstərir. 

Gürcüstan Parlamentinin sabiq depu-
tatı İsak Novruzov XQ-yə açıqlamasında 
bildirdi ki, yerli seçkilər Gürcüstanın de-
mokratik inkişafında mühüm mərhələdir: 
“Qanunvericiliyə əsasən, sakrebulo seç-
kilərində partiyalar 4 faiz baryeri aşmalı, 
mer seçkilərində isə namizədlər səs çoxlu-
ğu qazanmalıdırlar. Bu səbəbdən kiçik par-
tiyalar uğur qazanmaqdan ötrü real resurs-
lara və yerli struktura sahib olmalıdırlar.

Seçkilərin nəticəsi hər rayonda ay-
rı-ayrılıqda hesablanacaq ki, bu da “Gürcü 
arzusu”nun yerli səviyyədə üstünlüyünü 
daha da gücləndirə bilər. Hazırda müxalifət 
daxilində parçalanma və qeyri-müəyyənlik 
fonunda seçkilərdə partiyanın böyük üs-
tünlüklə çıxış etməsi ehtimalı yüksək gö-
rünür”.

Beləliklə, “Gürcü arzusu”nun yerli seç-
kilərdə qalib gəlmək ehtimalı müxalifətin 
zəif koordinasiyası, seçkiləri boykot edən 
qüvvələrin çoxluğu və partiyanın yerli 
strukturlar üzərindəki nəzarəti səbəbilə 
real görünür. Lakin bu seçkilər Gürcüstan 
cəmiyyətinin siyasi yetkinlik sınağı və de-
mokratik institutların dayanıqlığı üçün də 
önəmli olacaq.

